
რეზონანსი 
შეცვლიან თუ არა პრემიერს? - "კვირიკაშვილს ძალიან საეჭვოდ უღალატა ნერვებმა" (რეზონანსი) 
ავტ.: ეკატერინე ბასილაია

პოლიტოლოგ სოსო ცინცაძის ვარაუდით, მედიაში გავრცელებული ჭორები დიდი ალბათობით, სიმართლეს შეესაბამება და კვირიკაშვილს მართლაც აქვს მოლოდინი, რომ მალე შეცვლიან. ცინცაძის თქმით, ეს ცნობები პარლამენტში პრემიერ-მინისტრის ქცევამ, უწმაწურმა გინებამ თითქმის დაადასტურა კიდეც.

"ჭორები რომ ცარიელ ადგილზე არ გაჩენილა, ამაზე მეტყველებს ის, რომ კვირიკაშვილს ძალიან საეჭვოდ უღალატა ნერვებმა. იგი არ ტოვებს ისეთი აფექტური ადამიანის შთაბეჭდილებას, უცებ ავარდეს, წონასწორობა დაკარგოს და ბილწსიტყვაობაზე გადავიდეს. კვირიკაშვილი თავის თავში დარწმუნებულ, მშვიდ, გაწონასწორებულ ადამიანად გვახსოვს, ამიტომ რაღაც სერიოზული ხდება. ფაქტია, რომ გაღიზიანებულია და ნერვებს ვერ თოკავს”, - აცხადებს სოსო ცინცაძე და დასძენს, რომ ამ ფონზე გახარია თვითკმაყოფილად და თავდაჯერებულად გამოიყურება. 

პოლიტოლოგ გია ხუხაშვილის განცხადებით, ფაქტია, რომ ბოლო ერთი კვირაა, კვირიკაშვილი "თავს ვერ თოკავს", მას რაღაც ძალიან აწუხებს, ამიტომაც დაკარგა შინაგანი წონასწორობა და შეცდომას შეცდომაზე უშვებს - თითქმის ყველაფერზე ძალიან არაადეკვატურად და გაღიზიანებით პასუხობს.

"ის გამოსულია მდგომარეობიდან და შეიძლება ვივარაუდოთ, ეს ხდება ეჭვიანობის გამო, რომ მის შემცვლელად ვიღაცას ამზადებენ, ან შეძლება სხვა პრობლემაც აქვს, ჩვენ ხომ ზუსტად არ ვიცით. ფაქტია, რომ აქვს რაღაც პრობლემა, რაზეც ვერ საუბრობს და ხან აქეთ ეცემა და ხან - იქით. ეს ჩანს“, - აღნიშნავს ხუხაშვილი და ხაზს უსვამს, რომ ბოლო კვირებში პრემიერმა დაანგრია კეთილბუნებოვანი და მშვიდი ადამიანის იმიჯი და დაანგრია არა პოლიტიკურ საკითხებთან დაკავშირებით, არამედ, ფაქტობრივად, სწორ ადგილზე.

გია ხუხაშვილის თქმით, თუკი კვირიკაშვილის გაპრეზიდენტება მართლაც იყო ჩაფიქრებული, პარლამენტის ინციდენტის შემდეგ ეს თითქმის გამორიცხულია.

"არ მინდა დრამატიზება, რომ ყველაფერი დასრულდა, მაგრამ ტენდენცია ძალიან შემაშფოთებელია პირადად მისთვის, თორემ კვირიკაშვილი სახელმწიფოსთვის ბევრს არაფერს წარმოადგენს. ის არასდროს ყოფილა სერიოზული პოლიტიკური ფიგურა, მაგრამ პირადად მისი კარიერა ამ გამოხდომებმა შეიძლება სერიოზულად დააზიანოს," - მიიჩნევს ხუხაშვილი.

ხუხაშვილი: პრემიერი პირველსავე დაგებულ ხაფანგში პატარა ბიჭივით გაება (რეზონანსი) 

ავტ.: თიკო ოსმანოვა

ინტერვიუ გია ხუხაშვილთან 

პოლიტოლოგ გია ხუხაშვილის თქმით, პრემიერ-მინისტრ გიორგი კვირიკაშვილის, როგორც ლიდერის, სტატუსი სერიოზულ კითხვებს ბადებს. იგი შესაძლო გადაყენებაზე ეჭვიანობს და სწორედ ამით არის განპირობებული მისი არაადეკვატური განცხადებები. ხუხაშვილი ამბობს, რომ პრემიერის თავზე დატრიალებული წისქვილის ინიციატორი თავად პრემიერია, ხოლო რაც შეეხება გიორგი გახარიას კანდიდატურას, კვირიკაშვილის შემცვლელად მისი განხილვა ალოგიკურია - „გახარიას გრძელი გზა აქვს გასავლელი იმისათვის, რომ დაამტკიცოს თავისი შესაძლებლობები. არ ვიჩქარებდი ამ თემის განხილვას“. 

გია ხუხაშვილი ხაზს უსვამს, რომ ადამიანურად გაცილებით გამართლებული იქნებოდა პრემიერი ნიკა მელიას ფიზიკურად გასწორებოდა. – „ადამიანურად, რაც შემიძლია დავადასტურო და აღვნიშნო, არის ის, რომ მელიას ცემა, კვირიკაშვილის გარდა, შეიძლება ბევრს უნდოდეს. შესაბამისად, ადამიანური ემოცია შეიძლება გასაგები იყოს. თუმცა ჩნდება კითხვები იმასთან დაკავშირებით, რომ ღირსების დაცვა შორიდან გინებით არ ხდება. ფიზიკურად რომ გასწორებოდა, ეს კიდევ უფრო გასაგები იქნებოდა. შორიდან მუქარანარევი გინება, როდესაც შუაში დაცვა დგას, მაინცდამაინც ღირსების დაცვას არ ჰგავს. რაც შეეხება პოლიტიკურს, აქ სალაპარაკო არაფერია და არანაირი გამართლება არ აქვს. მეტსაც გეტყვით, ეს ძალიან სახიფათოა ქვეყნისთვის.

ჩვენ ვსაუბრობთ ქვეყნის პრემიერ-მინისტრზე, რომელსაც არ აქვს უნარი, რომ მარტივ პროვოკაციასაც არ წამოეგოს. ფაქტობრივად, პირველსავე დაგებულ ხაფანგში პატარა ბიჭივით გაება. ეს ქვეყნისთვის ძალიან სახიფათო და ცუდ ტენდენციაზე მიუთითებს. ასე რომ, პოლიტიკურად დაზარალდა პრემიერი, როგორც ფიგურა“, - აცხადებს ხუხაშვილი.
მაისაია: იერუსალიმის საკითხმა შეიძლება "ისლამური სახელმწიფოს" გაცოცხლება გამოიწვიოს (რეზონანსი) 

ავტ.: ნინო ქეთელაური
ინტერვიუ ვახტანგ მაისაიასთან 

ტრამპის მიერ იერუსალიმის ისრაელის დედაქალაქად გამოცხადების პარალელურად, ანალიტიკოსები ისლამური სახალიფოს გააქტიურებას პროგნოზირებენ. როგორც ექსპერტი უსაფრთხოების საკითხებში ვახტანგ მაისაია აღნიშნავს, ამ ვითარებამ, შესაძლოა, ახალი იმპულსი მისცეს ისლამური სახელმწიფოს აღორძინებას, რადგან დაეში უკვე გააქტიურდა ისრაელის წინააღმდეგ და ის თავის მტრად გამოაცხადა.

ვახტანგ მაისაია დონალდ ტრამპის განცხადებასაც ეხმაურება, რომლის თანახმადაც, თუკი პარტნიორი ქვეყნები იერუსალიმს ისრაელის დედაქალაქად არ აღიარებენ, ამერიკა მათ დაფინანსებას შეუწყვეტს. 

„შესაძლოა, ტრამპის ეს კრიტიკა საქართველოსაც ეხებოდა, რადგან, მოგეხსენებათ, საქართველო იმ რეციპიენტთა სიაშია, რომლებიც აშშ-ის დახმარებას იღებენ. მაგრამ ჩვენ ისრაელთანაც გვაკავშირებს სტრატეგიული პარტნიორობა, ამიტომ ამ ვითარებაში ალბათ სწორია ჩვენი ხელისუფლების პოზიცია.  თუ გავითვალისწინებთ იმასაც, რომ ისედაც ძალიან მყიფე გეოპოლიტიკურ სივრცეში ვართ და ჩვენი ეროვნული უსაფრთხოების გარემო არის საკმაოდ მოწყვლადი, ძალიან მოქნილი საგარეო პოლიტიკა უნდა გავატაროთ. ამ ეტაპზე კი, გარდა მოვლენების დაკვირვებისა, სხვა გამოსავალი არ გაგვაჩნია“ - განმარტავს მაისაია. 

"მისტრალები", "ჯაველინები"... რა შეიარაღება იქნება შემდეგი? (რეზონანსი) 

ავტ.: ეკატერინე ბასილაია

ფრანგული მოდიფიცირებული საზენიტო-სარაკეტო კომპლექსები - "მისტრალები" უკვე საქართველოშია, მომავალ წელს კი საქართველოს შეიარაღებულ ძალებში ამერიკული ანტისატანკო "ჯაველინებიც" გამოჩნდება. ამაზე პარლამენტში თავდაცვის მინისტრმა ლევან იზორიამ ისაუბრა.

უსაფრთხოების საკითხებში ექსპერტ ვახტანგ მაისაიას შეფასებით, "მისტრალებისა" და "ჯაველინების" ყიდვა ერთ-ერთი ნაბიჯია თავდაცვისუნარიანობის გაზრდის მიმართულებით, თუმცა მარტო ამით, სამწუხაროდ, თავდაცვისუნარიანობა არ მიიღწევა. მისი განცხადებით, ამ სისტემების შეძენას უფრო პოლიტიკური მნიშვნელობა აქვს, ვიდრე სამხედრო-ტექნიკური, რადგან რუსეთს ერთგვარი საფიქრალი გავუჩინეთ. 
მაისაიას აზრით, „მისტრალებისა“ და „ჯაველინების“ შემოტანის გარდა აუცილებელია სისტემური რეფორმები და მხოლოდ იარაღის შეძენა წარმატებას ვერ განაპირობებს. 

მთავრობა დემპინგს ბრძოლას უცხადებს - იმპორტიორები ფიქრობენ, რომ ამით ბიუროკრატია გაიზრდება (რეზონანსი) 

ავტ.: მარი ჩიტაია

მთავრობა დემპინგთან დაკავშირებული პრობლემის მოგვარებას იწყებს. ჯერჯერობით უცნობია, რა ჩაიდება კანონპროექტში და რა ზომებს მიიღებს მთავრობა საკუთარი ბაზრის დასაცავად, თუმცა პრემიერმა განაცხადა, რომ კანონპროექტზე მუშაობა დაწყებულია. 

მეწარმეები ანტიდემპინგურ ღონისძიებებს ადგილობრივი წარმოების განვითარების ახალ შესაძლებლობად განიხილავენ, თუმცა იმპორტიორები ასეთ გადაწყვეტილებას ემიჯნებიან. ისინი შიშობენ, რომ კანონმდებლობის გამკაცრებით საბაზრო პრინციპი დაზარალდება.

საქართველოში სიღარიბე რამდენიმე ათეული წელი ვერ დაიძლევა - "ასეთი ტემპით დაგვჭირდება 50-60 წელი, რომ წელში გავიმართოთ" (რეზონანსი) 

ავტ.: ნათია ლომიძე

სტატიის თანახმად, ქვეყანაში განკარგვადი შემოსავალი, სტატისტიკური მონაცემების მიხედვით, იზრდება, თუმცა ინფლაციის მაჩვენებელი იმდენად ჭარბობს, რომ მისი ზრდა მოსახლეობისთვის შეუმჩნეველი რჩება. განკარგვადი შემოსავლის დაბალ მაჩვენებელს მხოლოდ ლარის კურსი არ განსაზღვრავს, რადგან მოსახლეობის დიდი ნაწილი ვალზეა დამოკიდებული. წინა წლების მსგავსად, ეს ტენდენცია 2017 წელსაც შენარჩუნდა, რადგან ინფლაციის მაღალმა მაჩვენებელმა მოხმარებაც შეამცირა. სპეციალისტებს მიაჩნიათ, რომ მომავალ წელს ფასების მაჩვენებელი ისევ მაღალი იქნება, რაც განკარგვადი შემოსავლის წილს, სტატისტიკური მაჩვენებლისგან გასხვავებით, რეალურად ვერ გაზრდის.

ანალიტიკოსების ვარაუდით, საქართველოში სიღარიბის დაძლევას რამდენიმე ათეული წელი დასჭირდება. 
მანდატურის სამსახურთან დაკავშირებით საკანონმდებლო ცვლილებები იგეგმება (რეზონანსი) 

ავტ.: ნინო ქეთელაური

„რეზონანსის“ ცნობით, მანდატურის სამსახურის ეფექტურობის გაზრდის მიმართულებით, შესაძლოა, საკანონმდებლო ცვლილებების ინიცირება მოხდეს. ამის შესახებ შს მინისტრის მოადგილე ნათია მეზვრიშვილმა განაცხადა.

მისი თქმით, დღეისთვის ძირითადი გამოწვევაა 14 წლამდე პირების მიერ დანაშაულის ჩადენა, რაზეც მოქმედი კანონმდებლობა სისხლისსამართლებრივ პასუხისმგებლობას არ ითვალისწინებს.

არასრულწლოვანთა შორის გამოვლენილ ძალადობის ფაქტებზე პარლამენტში გამოსვლისას ისაუბრა შინაგან საქმეთა მინისტრმა გიორგი გახარიამაც. მისი თქმით, უნდა გაძლიერდეს კავშირი მანდატურის ინსტიტუტსა და საპატრულო პოლიციას შორის.

როგორც მინისტრმა აღნიშნა, ბოლო ტრაგიკული შემთხვევების შემდეგ შინაგან საქმეთა სამინისტრომ საკმაოდ კონცენტრირებულად იმუშავა განათლების სამინისტროსთან ერთად და გამოჩნდა, რომ არის გარკვეული სტრუქტურული და ინსტიტუციონალური პრობლემები, რომლებზეც ერთად უნდა გაგრძელდეს მუშაობა.

ახალი თაობა 

„ნაციონალებმა პრემიერი კინაღამ გაგვილახეს და მშველელი არც ერთი მინისტრი არ იყო“ – „ვინც კვირიკაშვილს საქციელს უწონებს, მას დათვურ სამსახურს უწევს“ (ახალი თაობა) 

ავტ.: შორენა მარსაგიშვილი 

სტატიაში ნათქვამია, რომ გიორგი კვირიკაშვილის გინება კიდევ დიდხანს იქნება განხილვის საგანი, რადგან ქვეყნის მეთაური, რომელმაც საჯარო სივრცეში შეიგინა ედუარდ შევარდნაძე იყო, ინცინდენტი კი 1993 წელს მოხდა. 

ჟურნალისტი ხაზს უსვამს, რომ ნიკა მელიამ პრემიერი წყობიდან გამოიყვანა და ამის გამო გიორგი კვირიკაშვილმა ბოდიში რამდენჯერმე მოიხადა. თუმცა, საზოგადოებისა და პოლიტიკოსების ნაწილი მომხდარს იწონებს. 

ემზარ კვიციანის აზრით, გიორგი კვირიკაშვილს ბოდიში მხოლოდ იმის გამო უნდა მოეხადა, რომ სამართლიანობის აღდგენა დაგვიანდა და „ნაციონალურ მოძრაობას“ საკადრისი პასუხი გვიან გაეცა. კვიციანის თქმით, ყოფილი ხელისუფლების წარმომადგენლები მუდმივად პროვოკაცებით არიან დაკავებულნი და ეს არის ადამიანების დაჯგუფება, რომელიც ციხეში უნდა იჯდეს. 

მომხდარს კოაბიტაციას უკავშირებს ყოფილი დეპუტატი ომარ ნიშნიანიძე, რომელიც იმაზე წუხს, რომ პრემიერი კრიმინალების  ბანდის პირისპირ, ფაქტობრივად, მარტო აღმოჩნდა და მას გვერდით მშველელი არ ჰყავდა. „მე, სოსო ჯაჭვლიანი და თამაზ მეჭიაური იქ რომ ვყოფილიყავით, აქამდე საქმე არ მივიდოდა“, - აცხადებს ნიშნიანიძე, რომელიც დასძენს, რომ „ნაციონალებს“ პასუხი ახლა მაინც უნდა მოეთხოვოთ. 
უმოქმედობის გამო მთავრობის წევრებს „დემოკრატიული მოძრაობის“ ერთ-ერთი ლიდერი გიგლა ბარამიძეც აკრიტიკებს. მისი თქმით, პრემიერი მეფე ლირივით მარტო აღმოჩნდა და თავდაცვის მინისტრის გარდა მასსა და „ნაციონალებს“ შორის არავინ ჩანდა. ბარამიძე მიიჩნევს, რომ გიორგი კვირიკაშვილი „ნაციონალურ მოძრაობასთან“ არ უნდა გათანაბრებულიყო და მათთან ერთად დარბაზში დაჯდომის ნაცვლად ტრიბუნიდან ესაუბრა. ოპოზიციის წარმომადგენლის აზრით, „ნაციონალური მოძრაობა“ ხელისუფლების უმოქმედობის გამო სულ მალე ისე მოძლიერდება, რომ ბიძინა ივანიშვილის სახლსაც მიადგება. 

გიგლა ბარამიძე აღმაშფოთებელს უწოდებს იმ ფაქტს, რომ სახელისუფლებო გუნდის წევრები პრემიერს გინების გამო აქებენ. 

გინების გამო პრემიერის შექებას დათვურ სამსახურს უწოდებს ანალიტიკოსი გოჩა მირცხულავა, რომელიც მიიჩნევს, რომ გიორგი კვირიკაშვილის წყობიდან გამოსვლა გასაგებია, თუმცა, მისი ეს ქმედება ქვეყანას დიდ ზიანს მოუტანს და ისედაც ძველბიჭობაში ჩარჩენილ საზოგადოებას კიდევ უფრო წაახალისებს. ანალიტიკოსის აზრით, კარგი იქნებოდა, თუკი გიორგი კვირიკაშვილი ბოდიშს ნიკა მელიასაც მოუხდიდა, რადგან სწორედ მას მიაყენა ყველაზე დიდი შეურაცხყოფა. 

გიორგი გახარია: არანაირი კონტაქტი „ნაციონალებთან“ (ახალი თაობა) 

ავტ.: შორენა მარსაგიშვილი 

ჟურნალისტი წერს, რომ მმართველი გუნდი „ნაციონალური მოძრაობისთვის“ „ნივიჟუს დარტყმას“ აპირებს. განცხადება შს მინისტრმა გიორგი გახარიამ გააკეთა და თქვა, რომ „ნაციონალური მოძრაობის“ ქმედებები პროვოკაციულია და ჭორებსა და უსაფუძვლო ბრალდებებზეა აგებული, ამიტომაც ნულოვანი რეაგირებაა საჭირო. 

თუმცა, რამდენად შეძლებენ „ქართული ოცნების“ წევრები პროვოკაციებზე რეაგირებისგან თავის შეკავებას, რთული სათქმელია, რადგან სიტყვიერი დაპირისპირება უმცირესობისა და უმრავლესობის წარმომადგენლებს შორის 21 დეკემბერსაც იყო. 
სტატიაში ნათქვამია, რომ „ქართულ ოცნებასთან“ კონსტრუქციული დიალოგის სურვილი არც „ნაციონალურ მოძრაობას“ აქვს. ნიკა მელია პროვოკაციულ ქმედებებსა და განცხადებებს ხმაურიანი დაპირისპირების შემდეგაც აგრძელდებდა. 

საპარლამენტო უმცირესობის ლიდერისთვის გაუგებარია რატომ ეგონა პრემიერს, რომ მას ოპოზიცია პარლამენტში მისვლისას გუნდრუკის კმევას დაუწყებდა, მაშინ, როცა ქვეყანა უმძიმეს მდგომარეობაშია. 

ლია მუხაშავრია: კრიმინალურ პოლიციას რეფორმა აუცილებლად სჭირდება (ახალი თაობა) 
ავტ.: ნათია ხურცილავა 

ინტერვიუ ლია მუხაშავრიასთან 

ლია მუხაშავრია გიორგი გახარიას გაჟღერებულ ინიციატივებს აფასებს. ამბობს, რომ კრიმინალურ პოლიციას რეფორმა აუცილებლად სჭირდება, თუმცა, კარგი იქნებოდა მინისტრს უფრო მეტად დაეკონკრეტებინა როგორ აპირებს რეფორმის განხორციელებას და არსებობს თუ არა სამოქმედო გეგმა. 

უფლებადამცველი ხაზს უსვამს, რომ გიორგი გახარიასთვის შსს უცხო გარემოა და მას ძალოვან სტრუქტურაში მუშაობის გამოცდილება არ გააჩნია, ამიტომ ამ სფეროში მომუშავე არასამთავრობო ორგანიზაციების წარმომადგენლებს უნდა შეხვედროდა და მათი აზრი გაეთვალისწინებინა. 

ლია მუხაშავრია უწყებაში ადამიანის უფლებათა დეპარტამენტის შექმნასაც ეხმაურება. ამბობს, რომ ადამიანის უფლებებს, როგორც წესი, თავად პოლიციელები არღვევენ და არა დეპარტამენტის შექმნა, არამედ გენინსპექციის გაძლიერებაა საჭირო. 

„ცხინვალის გზის გახსნა დაუშვებელია“ - დავით ქაცარავა: რუსების მიერ ქართველების გატაცება ჩვეულებრივ მოვლენად იქცა (ახალი თაობა) 

ავტ.: ნონა ცაბაძე 

ინტერვიუ დავით ქაცარავასთან 

დავით ქაცარავა ხელისუფლებას აკრიტიკებს და აცხადებს, რომ რუსების მიერ ქართველების გატაცება ჩვეულებრივ მოვლენად იქცა, მთავრობა კი შემგუებლურ პოლიტიკას აწარმოებს. მისი თქმით, აუცილებელია, საქართველოს მოქალაქეების გატაცების ფაქტზე დაუყოვნებლივი რეაგირება და საერთაშორისო საზოგადოების მაქსიმალურად ინფორმირება, თუმცა, ამ ნაბიჯების  გადადგმასა და რუსეთის გაღიზიანებას „ქართული ოცნება“ ერიდება. 
დავით ქაცარავა ცხინვალის გზის გახსნის საკითხსაც ეხმაურება და პრემიერისა და საგარეო საქმეთა მინისტრის განცხადებებს ურთიერთგამომრიცხავსა და ბუნდოვანს უწოდებს. ქაცარავა მიიჩნევს, რომ ცხინვალის გზის გახსნა და ტვირთების გადატანა დე ფაქტო რესპუბლიკის აღიარებას ნიშნავს, რადგან დოკუმენტაციაში სამხრეთ ოსეთი დამოუკიდებლად იქნება მოხსენიებული, ეს ნაბიჯი კი საქართველომ არ უნდა გადადგას. 

ოკუპირებულ აფხაზეთში კრიმინალს ბრძოლა კიდევ ერთხელ გამოუცხადეს (ახალი თაობა) 

ავტ.: მარიამ მჭედლიშვილი 

„ახალი თაობის“ ცნობით, კრიმინალის მაჩვენებელი ოკუპირებულ აფხაზეთში შემაშფოთებელია და ამ საკითხზე დე ფაქტო ლიდერმა რაულ ხაჯიმბამ ყოველწლიური ანგარიშის წარდგენისას ისაუბრა. მისი თქმით, საჭიროა კანონმდებლობის ცვლილება და პოლიციის რეფორმა - თანამშრომლების ატესტაცია და ტექნიკურ-მატერიალური ბაზის განახლება. 

